
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
চিত্রাঙ্গদা





চিত্রাঙ্গদা



 
আমি চিত্রাঙ্গদা।  মণিপুর-রাজ-সুতা।
 
মোর পিতৃবংশে কভু কন্যা জন্মিবে না— 

দিয়াছিলা হেন বর দেব উমাপতি 

তপে তুষ্ট হ’য়ে।  আমি সেই মহাবর 

ব্যর্থ করিয়াছি।  অমোঘ দেবতা-বাক্য 

মাতৃগর্ভে পশি, দুর্বল প্রারম্ভ মোর 

পারিল না পুরুষ করিতে শৈবতেজে, 

এমনি কঠিন নারী আমি।





মদন




         শুনিয়াছি 

বটে।  তাই তব পিতা পুত্রের সমান 

পালিয়াছে তোমা।  শিখায়েছে ধনুর্ব্বিদ্যা 

রাজদণ্ডনীতি।





চিত্রাঙ্গদা




     তাই পুরুষের 

বেশে, যুবরাজরূপে, করি রাজকাজ, 

ফিরি স্বেচ্ছামতে; নাহি জানি লজ্জা ভয়, 

অন্তঃপুরবাস; নাহি জানি হাব ভাব, 

বিলাস-চাতুরী; শিখিয়াছি ধনুর্ব্বিদ্যা, 

শুধু শিখি নাই, দেব, তব পুষ্পধনু 

কেমনে বাকাতে হয় নয়নের কোণে।

